
 
 

VENDIM  

 

 

Data e miratimit: 16 dhjetor 2011 

 

Lënda nr. 65/10 

  

Todor VESELINOVIĆ   

 

kundër  

  

UNMIK-ut   

  

Paneli Këshillëdhënës për të Drejtat e Njeriut, i mbledhur më 16 dhjetor 2011, 

me anëtarët vijues të pranishëm: 

 

Z. Marek NOWICKI 

Z. Paul LEMMENS 

Znj. Christine CHINKIN 

 

Të ndihmuar nga  

Z. Andrey ANTONOV, Zyrtar ekzekutiv  

 

Pas shqyrtimit të ankesës së sipërpërmendur, të paraqitur në pajtim me nenin 1.2 të 

Rregullores së UNMIK-ut nr. 2006/12 të datës 23 mars 2006 për themelimin e Panelit 

Këshillëdhënës për të Drejtat e Njeriut, 

 

Pas diskutimeve, duke përfshirë edhe ato përmes mjeteve elektronike, në pajtim me 

Rregullën 13 § 2 të Rregullores së vet të punës, vendosi si në vijim: 

 

I. PROCEDURA PRANË PANELIT 

 

 

1. Ankesa u paraqit më 31 mars 2010 dhe u regjistrua më 8 prill 2010. 

 

 

II. FAKTET  

2. Ankuesi është ish punonjës i kompanisë “NIS (Naftna Industrija Srbije) Jugopetrol” 

në Smederevë, Serbi. Ai thekson se punësimi i tij në kompani u ndërpre në mënyrë të 

paligjshme me një vendim të kompanisë të datës 15 shkurt 1993.  

 

3. Ankuesi potencon se më 2 shkurt 2005, ai paraqiti padi në Gjykatën komunale të 

Smederevës kundër “NIS Jugopetrol” duke kërkuar kthimin e tij në vendin e punës, 

dhe pagesën e borxheve të pagave dhe kontributeve pensionale. Duket se Gjykata 

komunale e Smederevës nxori vendim, i cili më vonë u anulua nga Gjykata e qarkut 

të Smederevës. 

 

4. Lidhur me këtë rast civil janë paraqitur edhe disa ankesa penale nga ankuesi kundër 

ish drejtorit dhe punonjësve të tjerë të lartë të “NIS Jugopetrol”, që kanë të bëjnë me 

dëshmi të paraqitura në procedurën civile në favor të kompanisë. Sipas ankuesit, 

gjykimet pranë Gjykatës komunale në Smederevë, lidhur me ankesat penale, janë 

shtyrë disa herë. 

 

5. Për shkak të shtyrjeve të gjykimeve penale, nuk është zhvilluar procedurë ligjore për 

rastin civil. Ky rast është akoma në pritje pranë Gjykatës komunale të Smederevës. 

 

 

III. ANKESA  

 

6. Ankuesi ankohet për sjelljen e autoriteteve gjyqësore në procedurën civile dhe penale 

të ngritur nga ai.  

 

 

IV. LIGJI 

 

7. Para se të shqyrtohet rasti për bazueshmërinë e tij Paneli duhet të vendosë nëse do ta 

pranojë rastin, duke marrë parasysh kriteret për pranim të përcaktuara në nenet 1, 2 

dhe 3 të Rregullores së UNMIK-ut nr. 2006/12. 

 

8. Sipas nenit 1.2 të Rregullores, Paneli ka juridiksion për ankesat që kanë të bëjnë me 

pohimin për shkelje të të drejtave të njeriut të kryera nga UNMIK-u. 

 

9. Në këtë rast, ankuesi ankohet për faktin se Gjykata komunale e Smederevës nuk i 

trajtoi si duhet kërkesat dhe ankesat e parashtruara nga ai kundër ish punëdhënësit të 

tij dhe punonjësve të lartë. 

 

10. Paneli konstaton se objekti i kësaj ankese ka të bëjë me vendimet apo veprimet të 

cilat ekskluzivisht u ngarkohen autoriteteve gjyqësore të Republikës së Serbisë. 

Çështja për të cilën është parashtruar ankesë në asnjë mënyrë nuk përfshin 

përgjegjësinë e UNMIK-ut. 

 

11. Si rrjedhojë, ankesa është jashtë juridiksionit ratione personae të Panelit. 

 

PËR KËTO ARSYE,  

Paneli unanimisht, 

 

- SHPALL ANKESËN TË PAPRANUESHME. 

 

 

 

 

 

Andrey ANTONOV        Marek NOWICKI 

Zyrtar ekzekutiv         Kryetar   


